
MOZZJONI GĦAL RIŻOLUZZJONI TAL-PARLAMENT EWROPEW

dwar Strateġija tal-UE għall-Baħar l-Iswed
(2010/2087(INI))

Il-Parlament Ewropew,

– wara li kkunsidra l-Komunikazzjoni tal-Kummissjoni bl-isem 'Sinerġija tal-Baħar l-
Iswed – Inizjattiva ta' Kooperazzjoni Reġjonali Ġdida' (COM(2007)0160),

– wara li kkunsidra l-Konklużjoniet tal-Kunsill dwar l-Inizjattiva tas-Sinerġija tal-Baħar 
l-Iswed tal-14 ta' Mejju 2007,

– wara li kkunsidra r-riżoluzzjoni tiegħu tas-17 ta' Jannar 2008 dwar Approċċ Politiku 
Reġjonali għall-Baħar l-Iswed1,

– wara li kkunsidra d-Dikjarazzjoni Konġunta tal-Ministri tal-Affarijiet Barranin tal-
pajjiżi tal-Unjoni Ewropea u taż-żona tal-Baħar l-Iswed iktar wiesgħa, adottata fi Kiev 
fl-14 ta' Frar 2008,

– wara li kkunsidra r-'Rapport dwar l-ewwel sena ta’ implimentazzjoni tas-sinerġija tal-
Baħar l-Iswed' tal-Kummissjoni, adottat fid-19 ta' Ġunju 2008 (COM(2008)0391),

– wara li kkunsidra d-Dikjarazzjoni Konġunta li nediet is-Sħubija Ambjentali tas-
Sinerġija tal-Baħar l-Iswed (Brussell, 16 ta' Marzu 2010),

– wara li kkunsidra l-Komunikazzjoni tal-Kummissjoni dwar it-tisħiħ tal-Politika 
Ewropea tal-Viċinat (COM(2006)0726),

– wara li kkunsidra s-Sħubija ta' Assoċjazzjoni mat-Turkija,

– wara li kkunsidra l-Ftehimiet ta' Sħubija u Kooperazzjoni konklużi mal-Armenja, l-
Azerbajġan, il-Ġeorġja, ir-Repubblika tal-Moldova u l-Ukraina, kif ukoll il-Pjanijiet ta' 
Azzjoni rispettivi tal-Politika Ewropea tal-Viċinat (PEV),

– wara li kkunsidra r-Rapporti ta' Progress tal-PEV dwar l-Armenja, l-Azerbajġan, ir-
Repubblika tal-Moldova, il-Ġeorġja u l-Ukraina adottati mill-Kummissjoni fit-12 ta' 
Mejju 2010,

– wara li kkunsidra l-Ftehim ta' Assoċjazzjoni u Kooperazzjoni kunkluż mal-Federazzjoni 
Russa, u n-negozjati li għaddejjin dwar Ftehim ġdid bejn l-UE u r-Russja,

– wara li kkunsidra l-Komunikazzjoni mill-Kummissjoni lill-Parlament Ewropew u lill-
Kunsill tat-3 ta' Diċembru 2008 bl-isem 'Is-Sħubija tal-Lvant' (COM(2008)0823),

– wara li kkunsidra d-Dikjarazzjoni Konġunta tas-Samit tas-Sħubija tal-Lvant li sar fi 
Praga fis-7 ta' Mejju 2009,

– wara li kkunsidra r-riżoluzzjoni tiegħu tal-15 ta' Novembru 2007 dwar it-tisħiħ tal-
Politika Ewropea tal-Viċinat1,

– wara li kkunsidra r-riżoluzzjonijiet preċedenti tiegħu dwar ir-Repubblika tal-Moldova, 
il-Federazzjoni Russa, it-Turkija, l-Ukraina u l-pajjiżi tan-Nofsinhar tal-Kawkasu, kif 
ukoll il-Politika Marittima Integrata,

– wara li kkunsidra l-Artikolu 48 tar-Regoli ta' Proċedura tiegħu,

– wara li kkunsidra r-rapport tal-Kumitat għall-Affarijiet barranin u l-opinjonijiet tal-
Kumitat għall-Kummerċ Internazzjonali, il-Kumitat għall-Industrija, ir-Riċerka u l-
Enerġija u l-Kumitat għall-Iżvilupp Reġjonali (A7-0000/2010),

A. billi r-reġjun tal-Baħar l-Iswed jinsab fejn jingħaqdu l-Ewropa, l-Ażja Ċentrali u l-
Lvant Nofsani, u huwa karatterizzata minn konnessjonijiet qawwija u minn potenzjal 
kbir, iżda wkoll minn diversitajiet u rivalitajiet; billi r-reġjun jinkludi Stati Membri tal-
UE jiġifieri l-Bulgarija, il-Greċja u r-Rumanija, it-Turkija li huwa pajjiż kandidat, u l-
Armenja, l-Azerbajġan, il-Ġeorgja, ir-Repubblika tal-Moldova u l-Ukraina li huma sħab 
tal-PEV, kif ukoll il-Federazzjoni Russa bħala sieħba strateġika,

B. billi r-reġjun tal-Baħar l-Iswed huwa ta' importanza strateġika għall-UE; billi l-Baħar l-
Iswed huwa parzjalment intern għall-UE, u dan iwassal kemm għal sfidi u 
opportunitajiet kondiviżi għall-UE u l-pajjiżi tar-reġjun, kif ukoll għal ħtieġa komuni li 
jiġi żgurat li jkun hemm spazju ta' paċi, stabilità u prosperità sostenibbli madwar il-
Baħar l-Iswed,

C. billi s-Sinerġja tal-Baħar l-Iswed (BSS) kellha l-mertu li tirrikonoxxi r-reġjun tal-Baħar 
l-Iswed bħala wieħed strateġiku għall-UE, kif ukoll il-bżonn li jissaħħaħ l-involviment 
tal-UE f'din iż-żona; billi r-riżultati tal-BSS s'issa kienu pjuttost limitati u ma teżisti l-
ebda stampa ċara u komprensiva dwar ir-riżultati tal-implimentazzjoni attwali tal-BSS, 
u dan qiegħed iwassal biex l-UE tkun esposta għall-kritika li m'għandhiex viżjoni 
strateġika tar-reġjun u qed tapplika approċċ frammentat fir-rigward tal-
implimentazzjoni,

D. billi ma kien hemm l-ebda elaborazzjoni ta' Pjan ta' Azzjoni li jipprevedi objettivi u 
punti ta' referenza konkreti, u mekkaniżmi ta' rapportar, monitoraġġ u segwitu kif kien 
talab il-Parlament saħansitra fl-ewwel riżoluzzjoni tiegħu dwar il-Baħar l-Iswed,

E. billi ħareġ biss rapport ta' progress wieħed, fl-2008, li ma ġie segwit bl-ebda 
mekkaniżmu ta' rapportar regolari; billi ma twettqux ħafna proġetti u s'issa tnediet biss 
Sħubija dwar l-Ambjent,

F. billi mill-2008 ma saret l-ebda laqgħa tal-ministri, u dan kompla jżid man-nuqqas ta' 
viżibilità, viżjoni strateġika u gwida politika għall-BSS,

G. billi l-isforzi li saru s'issa, filwaqt li ta' min ifaħħarhom, kienu mxekkla b'mod serju 
minħabba organizzazzjoni amministrattiva fqira, nuqqas ta' impenn istituzzjonali u 

politiku, u nuqqas ta' riżorsi umani u riżorsi finanzjarji dedikati,

H. billi seħħew ħafna żviluppi fir-Reġjun tal-Baħar l-Iswed mill-2008, u minkejja li jidher 
li l-kooperazzjoni reġjonali qiegħda tavvanza f'ċerti oqsma tekniċi bħalma huma l-
ambjent, l-edukazzjoni, ir-riċerka u t-teknoloġija, kif ukoll fl-approssimazzjoni
normattiva, għadd ta' sfidi bħalma huma l-kunflitti mtawla, il-militarizzazzjoni u d-
deterjorament tat-tmexxija demokratika għadhom jippersistu u saħansitra żdiedu fl-
intensità,

I. billi inizjattivi oħrajn tal-UE li jinvolvu l-pajjiżi tal-Baħar l-Iswed m'għandhomx 
jitqiesu bħala kompetizzjoni għall-BSS, iżda pjuttost bħala komplementari,

J. billi l-Kummissjoni ntalbet tiżviluppa Strateġija tal-UE għar-Reġjun tad-Danubju,

1. Jikkunsidra li, minħabba l-importanza strateġika tar-reġjun tal-Baħar l-Iswed għall-UE u 
r-riżultati limitati tal-BSS, għandha titnieda strateġija li ġġib koerenza u viżibilità għal 
azzjoni tal-UE fir-reġjun;

2. Jistieden lill-Kummissjoni telabora strateġija għar-reġjun tal-Baħar l-Iswed, biex b'hekk 
jiġi definit approċċ integrat tal-UE għar-reġjun, li jkun fiha pjan ta' azzjoni dettaljat, 
objettivi ċari u inizjattivi ewlenin u punti ta' referenza; jemmen li l-istrateġija għandha 
tiżgura l-koordinazzjoni tal-attivitajiet u t-tqassim tax-xogħol; 

3. Itenni t-talba tiegħu lill-Kummissjoni biex twettaq rieżami regolari tal-implimentazzjoni 
tal-istrateġija billi tistabbilixxi mekkaniżmi konkreti ta' monitoraġġ, valutazzjoni, segwitu 
u rapportar; 

4. Jilqa' t-tnedija tal-Programm Operattiv Konġunt għall-Kooperazzjoni Transkonfinali fil-
Baċir tal-Baħar l-Iswed taħt l-Istrument Ewropew ta' Viċinat u Sħubija u l-ammont kbir ta' 
applikazzjonijiet li waslu; jemmen, madankollu, li r-rata batuta tal-funzjonament tiegħu 
tirrifletti n-nuqqasijiet tal-mekkaniżmi ta' finanzjament attwali; 

5. Huwa konvint, għaldaqstant, li s-suċċess tal-istrateġija jiddependi fuq il-provvediment ta' 
finanzjament xieraq u identifikabbli; jitlob il-ħolqien ta' linja baġitarja speċifika għall-
Istrateġija tal-Baħar l-Iswed, kif ukoll li jiġu mfaslla metodi ta' ħlasijiet effiċjenti; 

6. Jenfasizza li għandhom jiġu dedikati riżorsi umani adegwati għall-objettivi tal-istrateġija 
l-ġdida, b'mod partikulari billi tingħatalha attenzjoni viżibbli fl-istruttura organizzattiva u 
l-persunal tal-SEAE;

7. Iqis li sabiex tiġi pprovduta viżibilità, gwida strateġika u livell għoli ta' koordinazzjoni, il-
laqgħat ministerjali bejn l-UE u l-pajjiżi tar-reġjun tal-Baħar l-Iswed iktar wiesa' 
għandhom jiġu organizzati fuq bażi regolari u għandhom jinkudu l-atturi kollha fir-reġjun; 
jemmen li l-Istrateġija għall-Baħar l-Iswed għandha tiġi żviluppata fil-livelli kollha tal-
kooperazzjoni reġjonali; jinnota, għalhekk, il-kooperazzjoni parlamentari bejn l-UE u l-
pajjiżi tal-Baħar l-Iswed, jilqa' l-ħolqien tal-Forum tas-Soċjetà Ċivili tal-Baħar l-Iswed u
jħeġġeġ kooperazzjoni msaħħa fost l-awtoritajiet lokali, is-soċjetà ċivili u n-negozju;

8. Iqis l-inklussività u s-sjieda reġjonali bħala prinċipji importanti tal-approċċ tal-UE fir-

rigward tar-reġjun u jikkunsidra t-Turkija u r-Russja bħala sħab kruċjali fil-kooperazzjoni 
reġjonali tal-Baħar l-Iswed, li għandhom jiġu involuti b'mod xieraq; jemmen li r-rwol 
doppju tal-Bulgarija, ir-Rumanija u l-Greċja bħala Stati littorali u Stati Membri tal-UE 
huwa essenzjali għas-suċċess tal-politika tal-UE fiż-żona tal-Baħar l-Iswed; 

9. Jenfasizza l-fatturi komplementari tal-BSS u s-Sħubija tal-Lvant, u jistieden lill-
Kummissjoni tagħmel użu pożittiv mill-approċċi differenti taż-żewġ inizjattivi; jistieden 
lill-VP/RGħ jiżgura li l-SEAE jikkoordina b'mod effikaċi l-inizjattivi varji u l-istrumenti 
użati mill-UE fir-reġjun tal-Baħar l-Iswed iktar wiesa';

10. Jenfasizza li għandhom jiġu segwiti żewġ objettivi ewlenin fl-Istrateġija tal-UE għar-
reġjun tal-Baħar l-Iswed: l-istabbiliment tal-paċi u l-istabilità fiż-żona tal-Baħar l-Iswed u 
l-provvediment għal sigurtà tal-enerġija tal-UE; jikkunsidra li l-governanza tajba, l-
enerġija, it-trasport, l-ambjent u l-iżvilupp ekonomiku u soċjali għandhom jikkostitwixxu 
azzjonijiet ta' prijorità;

Is-sigurtà u l-governanza tajba

11. Ifakkar li r-reġjun tal-Baħar l-Iswed qed jaffaċċa sfidi transnazzjonali konsiderevoli li ma 
jistgħux jiġu injorati, bħal pereżempju kunflitti mtawwla, tilwim bilaterali, fruntieri 
magħluqa u rivalitajiet strateġiċi li jwasslu għal militarizzazzjoni u proliferazzjoni tal-
armi, governanza u istituzzjonijiet dgħajfa, id-deterjorament tat-tmexxija demokratika, it-
traffikar u l-krimini transkonfinali, l-immaniġġjar tal-fruntieri u l-moviment u sigurtà u 
sikurezza marittima ddeterjorati;

12. Jemmen li l-UE tista' u għandu jkollha rwol ikbar fit-tfassil tal-ambjent ta' sigurtà tal-
Baħar l-Iswed; jitlob involviment ikbar tal-UE fid-djalogu strateġiku reġjonali u l-
kooperazzjoni mas-sħab stateġiċi tagħha dwar kwistjonijiet ta' sigurtà kif ukoll fil-
prevenzjoni ta' kunflitti u r-riżoluzzjoni tagħhom; jitlob li t-traffikar u l-krimini 
transkonfinali jiġu indirizzati fl-Istrateġija ta-Baħar l-Iswed, kif ukoll it-tisħiħ ulterjuri ta' 
kooperazzjoni dwar l-immaniġġjar tal-konfini u l-moviment; 

13. Jitlob lill-UE tieħu inizjattivi biex tistabbilixxi qafas legali reġjonali u mekkaniżmi biex 
tiġi indirizzata l-proliferazzjoni tal-armi fir-reġjun tal-Baħar l-Iswed, u tuża l-Politika 
Marittima Integrata biex tikkoordina l-attivitajiet ta' riċerka, salvataġġ u prevenzjoni ta' 
inċidenti fil-baħar;

14. Jemmen li strateġija ta' sigurtà għar-reġjun tal-Baħar l-Iswed għandha tinkorpora wkoll l-
objettivi tat-titjib tal-governanza, it-tmexxija demokratika u l-kapaċitajiet statali; jistieden 
lill-Kummissjoni tagħmel integrazzjoni tal-inizjattivi dwar il-bini tal-istituzzjonijiet u l-
governanza demokratika;

L-enerġija, it-trasport u l-ambjent

15. Iqis il-kooperazzjoni fl-enerġija, it-trasport u l-ambjent essenzjali għall-iżvilupp armonjuż 
u sostenibbli tar-reġjun; jilqa' t-tnedija tas-Sħubija Ambjentali, filwaqt li jistenna bil-ħerqa 
t-tnedija ta' żewġ sħubiji oħra dwar it-trasport u l-enerġija; jitlob l-implimentazzjoni 
rapida u effiċjenti tagħhom; huwa tal-fehma li l-iżvilupp ta' qafas legali komuni f'livell 
reġjonali jkun ta' benefiċċju kbir f'termini ta' sinerġiji u kooperazzjoni iktar effettivi dwar 

dawn il-kwistjonijiet; jemmen li t-twaqqif ta' netwerks professjonali u istituzzjonali u s-
sostenn tagħhom jistgħu jkabbru l-kapaċità ta' teħid ta' deċiżjonijiet b'mod kooperattiv u 
effiċjenti;

16. Jappoġġa l-iżvilupp kontinwu ta' inizjattivi taħt il-programmi TRACECA u INOGATE; 
jistieden lill-UE tkompli ssaħħaħ l-appoġġ tagħha għal proġetti ta' infrastruttura fir-reġjun, 
direttament u permezz tal-koordinazzjoni ta' kontributuri u investituri oħrajn; 

17. Ifakkar fl-għan tal-UE li tiddiversifika r-rotot u s-sorsi ta' provvista; itenni l-importanza 
tal-proġett Nabucco u tat-trasport tal-Gass Naturali Likwifikat (LNG) lejn l-Ewropa, fil-
forma tal-proġett AGRI u l-iżvilupp tat-terminals tal-LNG fil-portijiet tal-Baħar l-Iswed; 
ifakkar il-ħtieġa ta' qafas normattiv komuni għall-promozzjoni ta' suq tal-gass trasparenti, 
kompetittiv u bbażat fuq ir-regoli; 

L-iżvilupp ekonomiku, soċjali u uman

18. Jemmen li għandu jiġi promoss l-iżvilupp ekonomiku, soċjali u uman tar-reġjun b'mod 
ġenerali; iqis il-liberalizzazzjoni ulterjuri tal-kummerċ u l-intensifikar tal-kummerċ 
intrareġjonali bħala essenzjali għall-iżvilupp ekonomiku tar-reġjun; jappoġġa l-Politika 
Marittima Integrata tal-UE mmirata lejn l-iżvilupp soċjoekonomiku tar-reġjuni marittimi, 
iżda jiddispjaċih li d-dimensjoni tal-Baħar l-Iswed tagħha mhijiex żviluppata b'mod tajjeb; 
jilqa' r-riżultati li ġew irreġistrati fil-kooperazzjoni dwar l-edukazzjoni, ir-riċerka u t-
teknoloġija; ikompli jinkuraġġixxi l-għan tal-promozzjoni tal-iżvilupp soċjali, il-kuntatti 
bejn il-popli u l-iżvilupp ta' soċjetà ċivili b'saħħitha; 

19. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill u lill-
Kummissjoni kif ukoll lill-Viċi President/Rappreżentant Għoli tal-Unjoni għall-Affarijiet 
Barranin u l-Politika tas-Sigurtà, u l-gvernijiet u l-parlamenti tal-Istati Membri u l-pajjiżi 
kollha tal-Baħar l-Iswed.

NOTA SPJEGATTIVA

I. Introduzzjoni

L-importanza strateġika tar-reġjun tal-Baħar l-Iswed għall-UE ġiet rikonoxxuta fl-2007. Fil-
kuntest tal-adeżjoni tar-Rumanija u l-Bulgarija għall-UE, il-Baħar l-Iswed sar bħar 
parzjalment intern tal-UE. Meta l-iżviluppi f'dan ir-reġjun, li jinsab f'pożizzjoni strateġika fejn 
jingħaqdu l-Ewropa, l-Ażja Ċentrali u l-Lvant Nofsani, beda jkollhom impatt dirett fuq l-
affarijiet interni tal-UE, l-UE rrikonoxxiet il-ħtieġa li jkun hemm iktar riflessjoni fuq l-
involviment iktar b'saħħtu tagħha fiż-żona. 

Dan irriżulta fit-tnedija ta' approċċ politiku ġdid tal-UE fir-rigward tar-reġjun, imsejjaħ is-
Sinerġija tal-Baħar l-Iswed. Is-Sinerġija kienet proposta mill-Kummissjoni Ewropea f'April 
2007. Din tikkostitwixxi l-approċċ politiku attwali tal-UE fir-rigward tar-reġjun tal-Baħar l-
Iswed u tnediet uffiċjalment f'livell għoli u b'mod konġunt mill-UE u l-atturi tal-Baħar l-
Iswed fil-Konferenza Ministerjali ġewwa Kiev tal-pajjiżi tal-UE u ż-żona tal-Baħar l-Iswed 
iktar wiesgħa fi Frar 2008.

Skont id-definizzjoni tal-Kummissjoni Ewropea, ir-reġjun tal-Baħar l-Iswed jiġbor fih għaxar 
pajjiżi: 3 Stati Membri tal-UE (il-Bulgarija, il-Greċja u r-Rumanija), pajjiż kandida (it-
Turkija), 5 pajjjiżi ġirien tal-Ewropa tal-Lvant (l-Armenja, l-Azerbajġan, il-Ġeorgja, ir-
Repubblika tal-Moldova u l-Ukraina) u r-Russja bħala sieħba strateġika.

L-għan tas-Sinerġija tal-Baħar l-Iswed huwa li tiżviluppa kooperazzjoni reġjonali kemm bejn 
l-UE u r-reġjun, kif ukoll fi ħdan ir-reġjun. Hija maħsuba bħala għodda flessibbli u 
kumplementari għar-relazzjonijiet bilaterali diġà eżistenti tal-UE mal-pajjiżi tar-reġjun. 
Għandha l-għan li trawwem kooperazzjoni u sinerġiji bejn il-pajjiżi tar-reġjun mal-għan li r-
reġjun tal-Baħar l-Iswed jiġi ttrasformat fi spazju ta' stabilità, sigurtà, demokrażija u 
prosperità. Hija tissuġġerixxi 13-il qasam ta' kooperazzjoni li jippresupponu involvement 
ikbar tal-UE fir-reġjun. Il-prinċipji ta' inklussività u sjieda reġjonali huma fiċ-ċentru tal-
inizjattiva.

Il-Parlament Ewropew esprima l-pożizzjoni u l-appoġġ tiegħu għall-ħolqien u t-tnedija tas-
Sinerġija tal-Baħar l-Iswed fir-Rapport tiegħu ta' Jannar 2008. B'mod parallel, talab l-
elaborazzjoni ta' Pjan ta' Azzjoni dettaljat b'punti ta' referenza u objettivi konkreti, kif ukoll ta' 
mekkaniżmi ta' monitoraġġ u segwitu. 

L-aħħar document maħruġ mill-UE dwar is-Sinerġija tal-Baħar l-Iswed tmur lura għal Ġunju 
2008 u tindirizza l-valutazzjoni tal-ewwel sena tal-implimentazzjoni tas-Sinerġija tal-Baħar l-
Iswed. Wara li tippreżenta r-riżultati f'oqsma varji, il-KE tipproponi żvilupp ulterjuri tas-
Sinerġija tal-Baħar l-Iswed permezz tat-twaqqif ta' objettivi li jistgħu jitkejlu u sħubija 
settorjali biex jiġu ffaċilitati l-proġetti konġunti; il-ħolqien ta' Forum tas-Soċjetà Ċivili tal-
Baħar l-Iswed, it-tisħiħ tan-netwerks akkademiċi u tal-istudenti u l-ħolqien ta' Istitut għall-
Istudji Ewropej fir-reġjun tal-Baħar l-Iswed. 

II. Il-kunċett ta' Rapport dwar Strateġija tal-UE għall-Baħar l-Iswed

Hemm tliet raġunijiet ewlenin favur rapport ġdid tal-Parlament Ewropew dwar ir-reġjun tal-
Baħar l-Iswed.

L-ewwel nett, hemm bżonn ta' valutazzjoni aġġornata tal-azzjoni tal-UE fir-reġjun tal-Baħar l-
Iswed, tliet snin wara li nħolqot is-Sinerġija tal-Baħar l-Iswed. Analiżi tas-sitwazzjoni attwali 
l-ewwel nett tindika nuqqas ta' stampa ċara, komprensiva u aġġornata dwar ir-riżultati tal-
implimentazzjoni tas-Sinerġija tal-Baħar l-Iswed. Ir-raġuni għal dan parzjalment hija n-
nuqqas ta' mekkaniżmu ta' rapportar regolari u ta' kwalunkwe attività ta' rapportar wara l-
2008. Dan qiegħed iwassal għal kritika ta' approċċ frammentat applikat għall-preżenza tal-UE 
fir-reġjun tal-Baħar l-Iswed fejn qed tittieħed azzjoni limitata biss f'oqsma speċifiċi ta' 
kooperazzjoni reġjonali. Minkejja r-rakkomandazzjoni tar-riżoluzzjoni tal-Parlament 
Ewropew tal-2008, għadhom ma ġew stabbiliti l-ebda Pjan ta' Azzjoni u mekkaniżmi ta' 
monitoraġġ, valutazzjoni u segwitu għas-Sinerġija tal-Baħar l-Iswed.

Il-fenomenu ta' frammentazzjoni qiegħed jiġi rifless ukoll fil-qasam finanzjarju. Is-Sinerġija 
tal-Baħar l-Iswed attwalment hija ffinanzjata minn strumenti varji tal-UE (l-ENPI, l-IPA u l-
FEŻR) b'viżibilità żgħira tas-sorsi disponibbli u b'diffikultajiet maniġerjali relatati mal-bżonn 
li jiġu kkoordinati oqfsa finanzjarji varji. Dan iwassal għal nuqqas ta' kuxjenza dwar il-mezzi 
biex isir aċċess għall-fondi tal-UE għall-kooperazzjoni reġjonali fl-ispazju tal-Baħar l-Iswed. 
Matul ir-Rebbiegħa li għaddiet saħansitra kien hemm deċiżjoni mill-KE li jiġu riallokati 1.5 
miljun euro minn proġett pilota dwar l-ambjent u l-iżvilupp tar-reġjun tal-Baħar l-Iswed 
(minn total ta' 2 miljun euro jew 75%) fil-Baġit tal-UE 2010 għal proġett pilota ieħor tal-UE 
dwar is-settur tal-banana fil-pajjiżi tal-AKP.

Raġuni oħra tirriżulta mill-analiżi tal-kisbiet konkreti li jistgħu jiġu identifikati fis-Sinerġija 
tal-Baħar l-Iswed, u li jidhru limitati. Wieħed jista' jirrikonoxxi li l-merti ewlenin tas-Sinerġija 
tal-Baħar l-Iswed jikkonsistu fir-rikonoxximent tar-reġjun tal-Baħar l-Iswed bħala 
strateġikament importanti għall-UE u fir-rikonoxximent tal-ħtieġa ta' involvement ikbar tal-
UE f'dan l-ispazju. Fil-perjodu 2007-2008, żgurat ukoll attenzjoni ta' livell għoli fir-rigward 
tal-kwistjoni fil-livell tal-UE, kif ukoll impetus politiku għat-tnedija u r-realizzazzjoni ta' din 
l-inizjattiva tal-UE fir-reġjun t al-baħar l-Iswed.

Eżami settorjali tar-riżultati jwassal għall-konklużjoni li nkiseb progress fl-approssimazzjoni 
normattiva u f'oqsma pjuttost tekniċi bħalma huma l-ambjent, ir-riċerka jew l-edukazzjoni. 
Probabilment, l-iktar riżultat tanġibbli huwa t-tnedija tas-Sħubija Ambjentali f'Marzu 2010.

Minkejja dan, inkiseb ħafna inqas fil-qasam tal-implimentazzjoni, fejn setturi bħalma huma l-
istabilità, id-demokrazija u l-governanza tajba apparentament kellhom inqas progress f'kuntest 
ta' deterjorament tat-tmexxija demokratika f'bosta stati tal-Baħar l-Iswed u tal-gwerra bejn ir-
Russja u l-Ġeorġja fl-2008. Wieħed jista' jikkonkludi wkoll li l-isfidi f'dawn l-oqsma mhux 
biss għadhom jippersistu, iżda żdiedu wkoll fl-intensità. Minkejja dan, inħoloq Forum tas-
Soċjetà Ċivili tal-Baħar l-Iswed u jidher li qed isir kull sena, filwaqt li l-UE write il-kapaċità 
tagħha li jkulla rwol effikaċi fl-immaniġġjar tal-kunflitti waqt il-medjazzjoni tagħha tal-
gwerra bejn ir-Russja u l-Ġeorġja.

B'mod ġenerali, din l-istampa ta' frammentazzjoni, nuqqas ta' monitoraġġ u riżultati limitati 
twassal għall-konklużjoni li s-Sinerġija tal-Baħar l-Iswed attwalment marret lura f'termini ta' 
viżibilità. Dan l-aspett huwa intensifikat ukoll bil-fatt li ma saret l-ebda Laqgħa Ministerjali
wara l-2008, iddedikata għal din il-politika tal-UE.

Dan iwassal lir-Rapporteur għat-tielet raġuni li titlob viżjoni strateġika, approċċ integrat u 
viżibilità ta' azzjoni future tal-UE fir-reġjun tal-Baħar l-Iswed. Ir-Rapporteur huwa tal-fehma 
li l-proposta biex titnieda Strateġija tal-UE għall-Baħar l-Iswed hija l-aħjar mod biex jiġu 
indirizzati l-elementi msemmija hawn fuq. Tali pożizzjoni tqis ukoll il-kuntest attwali tat-
tfassil tal-Istrateġiji tal-UE għall-makroreġjuni, bħalma huma l-istrateġija għad-Danubju u dik 
għall-Baħar Baltiku.

III. Rakkomandazzjonijiet ewlenin

Filwaqt li tibni fuq il-merti tas-Sinerġija tal-Baħar l-Iswed, l-Istrateġija tal-UE għall-Baħar l-
Iswed għandha ddaħħal fis-seħħ qfas politiki aktar b'saħħtu u żżid l-involviment tal-UE fir-
reġjun tal-Baħar l-Iswed.

Mill-perspettiva tal-qafas politiku, l-Istrateġija għandha tiżgura approċċ integrat tal-UE fir-
rigward tar-reġjun tal-Baħar l-Iswed. Għandha tipprevedi wkoll l-elaborazzjoni ta' Pjan ta' 
Azzjoni b'objettivi ċari, azzjonijiet prijoritarji, benchmarks u inizjattivi ewlenin. Biex tinkiseb 
implimentazzjoni effiċjenti, jeħtieġ li jitfasslu mekkaniżmi għal rappurtar, monitoraġġ, 
evalwazzjoni u segwitu regolari.

Ir-Rapporteur jemmen li għandha ssir enfasi wkoll fuq l-iżgurar ta' riżorsi umani u finanzjarji 
xierqa biex l-Istrateġija tirnexxi. Il-ħtieġa għal finanzjament dedikat u konċentrat tidher b'mod 
ċar mill-analiżi attwali tas-sitwazzjoni. Għalhekk, ir-Rapporteur jipproponi li tinħoloq linja 
baġitarja separata tal-UE għall-Istrateġija tal-Baħar l-Iswed. Fil-qasam tar-riżorsi umani, is-
SEAE futur għandu jiżgura persunal biżżejjed għal żvilupp u ġestjoni effiċjenti tal-Istrateġija.

Biex jiġu żgurati linji gwida strateġiċi u koordinament ta' livell għoli, hemm ukoll ħtieġa ċara 
li jsiru Laqgħat Ministerjali regolari bejn l-UE u l-pajjiżi tar-reġjun tal-Baħar l-Iswed. Tali 
laqgħat għandhom jinvolvu lill-atturi kollha fir-reġjun u jekk ikun possibbli għandhom 
isegwu l-mudell tal-Konferenza Ministerjali ta' Kiev li saret fi Frar 2008. Ir-Rapporteur tal-
fehma li t-Turkija u r-Russja huma sħab kruċjali f'din l-inizjattiva, filwaqt li l-Bulgarija, ir-
Rumanija u l-Greċja għandu jkollhom rwol ewlieni fir-rwol doppju tagħhom ta' Stati Membri 
tal-UE u pajjiżi littorali tal-Baħar l-Iswed.

Fl-aħħar nett, id-djalogu u t-twettiq fil-prattika tal-Istrateġija tal-UE għall-Baħar l-Iswed 
għandhom jiġu żviluppati fil-livelli kollha ta' koperazzjoni reġjonali. Id-dimensjoni 
parlamentari u l-livell lokali ta' koperazzjoni (bejn l-awtoritajiet lokali, is-soċjetà ċivili u n-
negozju) huma importanti f'dan is-sens.

Ir-Rapporteur jemmen li l-objettivi ewlenin ta' Strateġija tal-Baħar l-Iswed għandhom 
jinkludu l-bini ta' żona ta' paċi, stabbiltà u prosperità fir-reġjun tal-Baħar l-Iswed, kif ukoll l-
iżgurar tas-sigurtà enerġetika tal-UE. Bħala konsegwenza, is-sigurtà, il-governanza tajba, l-
enerġija, it-trasport, l-ambjent u l-iżvilupp soċjoekonomiku u uman għandhom jitqiesu bħala 
azzjonijiet prijoritarji. 

Fil-qasam tas-sigurtà, ir-reġjun tal-Baħar l-Iswed għadu jħabbat wiċċu ma' diversi sfidi 
transnazzjonali li ma jistgħu jiġu injorati u jeħtieġ li jiġu affrontati f'livell reġjonali. Il-
kunflitti li jdumu sejrin, tilwimiet bilaterali u fruntieri magħluqa, tendenzi lejn il-

militarizzazzjoni u l-proliferazzjoni tal-armi, is-sorveljanza marittima u l-kriminalità 
transkonfinali huma fost l-isfidi ewlenin. Dawn jiġu affronatati aħjar b'involviment dirett u 
robust tal-UE.

Dimensjoni tas-sigurtà tal-Baħar l-Iswed għandha bla dubju tinkludi wkoll azzjonijiet riżoluti 
għat-tisħiħ tat-tmexxija demokratika, il-governanza tajba u l-bini tal-kapaċitajiet tal-Istati.

Rigward l-oqsma tal-Enerġija, it-Trasport u l-Ambjent, l-appoġġ ta' proġetti infrastrutturali u 
l-ħolqien ta' regoli u oqfsa komuni għandhom jikkostitwixxu prijorità. Ir-Rapporteur jilqa' 
b'sodisfazzjon it-tnedija tas-Sħubija Ambjentali f'Marzu 2010 kif ukoll il-proġetti biex jiġu 
stabbiliti żewġ Sħubiji oħra dwar it-Trasport u l-Enerġija fir-reġjun tal-Baħar l-Iswed. 
Madankollu, jisħaq fuq il-ħtieġa tal-implimentazzjoni rapida u effiċjenti tagħhom.

Ir-Rapporteur jagħti importanza partikulari lill-koperazzjoni fil-qasam tal-Enerġija fir-reġjun 
tal-Baħar l-Iswed. Huwa tal-fehma li l-għan tad-diversifikazzjoni tar-rotot u tas-sorsi ta' 
forniment għandhom jiġu integrati aktar fl-Istrateġija futura. Filwaqt li jisħaq fuq l-
importanza tal-pipeline tal-gass Nabucco, jemmen li t-Trasportazzjoni tal-Gass Likwifikat 
hija għażla importanti għall-iżvilupp futur fil-qasam tal-enerġija, b'mod partikulari fil-kuntest 
tal-kriżi ekonomika u tal-piż kbir fuq ir-riżorsi finanzjarji. Għalhekk, fir-rapport jenfasizza s-
sinifikat partikulari tal-proġett AGRI u tal-iżvilupp ta' terminals tal-LNG fil-portijiet tal-Baħar 
l-Iswed. Fl-aħħar, iżda mhux anqas importanti, it-tisħiħ ulterjuri ta' normi komuni u ta' regoli 
trasparenti dwar l-enerġija fir-reġjun tal-Baħar l-Iswed, abbażi tal-Komunità tal-Enerġija u 
tal-Karta dwar l-Enerġija, huwa essenzjali wkoll.

Fl-aħħar nett, l-iżvilupp ekonomiku, soċjali u uman fir-reġjun tal-Baħar l-Iswed huwa 
premessa importanti biex il-Baħar l-Iswed jinbidel f'żona stabbli u prosperuża. Għalkemm 
intlaqat ħażin mill-kriżi ekonomika, ir-reġjun tal-Baħar l-Iswed għandu tkabbir ekonomiku u 
potenzjal kummerċjali kbar. Ir-Rapporteur jemmen li l-Istrateġija għandha tiffoka fuq il-
liberalizzazzjoni tal-kummerċ u fuq il-fatt li tingħata spinta lill-kummerċ intrareġjonali, fuq 
id-diversifikazzjoni xierqa tal-ekonomiji u fuq l-indirizzar tad-diskrepanzi ekonomiċi bejn ir-
reġjuni. Fil-qasam tal-affarijiet soċjali, filwaqt li jirrikonoxxi r-riżultati miksuba fil-
koperazzjoni edukattiva u fil-qasam tar-riċerka fir-reġjun tal-Baħar l-Iswed, ir-Rapporteur tal-
fehma li għandhom isiru sforzi akbar, b'mod partikulari fl-oqsma tat-tagħlim tul il-ħajja u tal-
aġġustament tal-edukazzjoni għar-rekwiżiti tas-suq tax-xogħol, kif ukoll fir-rigward tat-
twessigħ tal-ambitu tal-iskambji internazzjonali u tal-iżvilupp ulterjuri tan-netwerks fost is-
soċjetà ċivili.

Ir-Rapportuer huwa wkoll tal-fehma li l-Politika Marittima Integrata tal-UE tista' tkun ta' 
benefiċċju kbir għal żvilupp integrat tar-reġjun tal-Baħar l-Iswed, u għalhekk jinsisti fuq l-
iżvilupp xieraq tad-dimensjoni tal-Baħar l-Iswed fil-Politika Marittima Integrata tal-UE.


